
				हे पान प्रमाणित केलेले आहे.


मला माहीत नाही साहेब. परत साहेब शिव्या देऊ लागला. नंतर तो तपासासाठी निघून गेला. मग पोलिसाला विचारून इंजेक्शन घेण्यासाठी अंगातील अग्नी व तोंडातील कोरड कमी करण्यासाठी डॉक्टरकडे जाण्यास निघालो. प्रथम डॉ. सुरेश पटेलकडे गेलो. त्यांनी वेळ नसल्याचे सांगितले. नंतर मी ग्रामस्वराज्य समिती शहादा यांचेकडे आलो. तेथे वरील प्रकार सर्व सांगितला. नंतर त्यांनी म्हणजे अमरसिंग सुरतवंती यांनी लढ्ढा डॉक्टरचे नावे चिठ्ठी दिली. नंतर चिठ्ठीप्रमाणे डॉक्टरने मला तपासणी करून अग्निशामक दाह कमी करण्यासाठी एक इंजेक्शन व चार गोळ्या देऊन परत केले. नंतर मी ग्रामस्वराज्य समिती, शहादा यांच्या ऑफिसात जाऊन हा विनंती अर्ज करीत आहे. कृपया मला निरपराधीस न्याय मिळवून देणेस नम्र विनंती. वरील अन्यायास वाचा फोडणेस विनंती. परत पी. एस. आय. ने बोलाविले आहे. तो परत मला मारण्याची व वीज लावण्याची शक्यता आहे. कृपया वीज लावणे व मारणे थांबवणेस विनंती. 

 टीप : 
 
१ : तिरसिंग मुरा भिल. 
 
२ : गुल्या भिल्या भिल. 

३ : दामू आवल्या भिल. 

 वरील तिघांनाही माझेसमोर वीज लावली. वीज लावल्याबरोबर  त्यांनी तोंडात येईल त्याची नावे सांगितली. त्यामुळे त्यांचा त्रास कमी झाला. रात्रीतून परत होईल असे वाटते. 


तारीख ५।२।७२
आपला


 
जबाबाची वेळ
आवल्या पवल्या भिल


 
सायंकाळी ८-३० वाजता
मु. मनरद, यांचा निशाणी आंगठा

 पंचवीस वर्षे लोकशाही नांदत असलेल्या स्वतंत्र देशातील ही कहाणी आहे. 
 समाजवादी घडण होत असलेल्या देशात अशा घटना राजरोस दिवसा घडत आहेत. 
 एक किंवा दोन नाहीत. शेकडोंनी. 
 कसे लक्ष वेधायचे याकडे लोकशाही आणि समाजवाद मिरवणाऱ्यांचे ? 
 सांगून झाले. लिहून झाले. मोर्चे निघाले. मेळावेही भरले. 


 पण उपेक्षा संपत नाही. हालअपेष्टा आणि छळ थांबत नाहीत. 

निर्माणपर्व । ४८

